
Tórshavn, 13. februar 2009

Viðvíkjandi uppskoti  til broytingar í býarskipanarlógini   

Kommunusamskipan Føroya (KSF) hevur fingið uppskot til broytingar í býarskipanarlógini (løgtingslóg um býarskipanir og byggisamtyktir) til hoyringar frá Innlendismálaráðnum (IMR). Hoyringsfreistin er 13. februar.

Viðvíkjandi broytingunum í uppskoti hjá IMR

Í § 4, stk. 3, er ásett, at allar kommunur í seinasta lagi 31. desember 2010 skulu hava sent landsstýrismanninum byggisamtykt til góðkenningar fyri allar bygdir í kommununi. Hetta skilir KSF soleiðis, at kommunurnar hava rásarúm at gera av, um felags byggisamtykt skal vera fyri allar bygdirnar, ella um tær skulu hava hvør sína, bara allar bygdirnar eru fevndar av eini byggisamtykt. Slíka fleksibla áseting kunnu okkara limakommunur góðtaka. Hinvegin er tað sera umráðandi fyri okkara limakommunur, at hvør bygd verður mett fyri seg í mun til slík viðurskifti sum ognartøku til byggilendi. Um IMR ivast í, hvørt hetta longu nú er rættarstøðan, so vil KSF mæla til, at tað verður gjørt greitt í eini ískoyti til lógina.

Í sambandi við lendisskránna í § 7a hevði tað lætt um kommunalu planleggingina, um eisini forn- og náttúrufriðingar vórðu førdar inn í somu skrá.

Í § 7a, stk. 3, um m.a. nýtslugjøld fyri brúk av lendisskránni er tørvur á eini nærri útgreining.

Viðvíkjandi øðrum viðurskiftum, har verandi lóg ikki er nøktandi 

Tað er afturvendandi evni úti í kommununum, at tað tekur ov langa tíð at broyta byggisamtyktirnar. Eftir § 6, stk. 1, í verandi lóg hava borgarar 3 mánaðir frá kunngerðardegnum til at seta fram mótmæli og broytingaruppskot til uppskotið til byggisamtykt. Henda tíð var kanska hóskandi í 1950-árunum, tá samskiftismøguleikar ikki vóru góðir, og atlit m.a. mátti takast til, at stórur partur av monnunum vóru burturi stóran part av árinum. Hesi viðurskifti eru broytt nú við modernaðum elektroniskum samskiftismøguleikum.

3 mánaða freistin í § 6 og eftirfylgjandi góðkenningin hjá landsstýrismanninum er samanlagt ein alt ov tung mannagongd, sum í stóran mun seinkar og tekur dynamikkin úr kommunalu planleggingini. Støðan er so vorðin, at kommunustýrislimir ofta aftra seg at fara undir broyting í byggisamtyktini, tá hetta tekur alt ov langa tíð. 

Við verandi modernaðu samskiftismøguleikum vil ein styttri freist, t.d. 6 vikur, vera rímilig frá borgarans sjónarmiði. Víst kann vera til donsku planlógina (lov om planlægning ), ið hevur einfaldari framgongd og styttri freistir enn føroyska lógin, og víst kann serliga vera til donsku “Lov om byplaner” frá 30. apríl 1949, ið føroyska lógin hevði sum fyrimynd, har § 7 (svarandi til § 6 í føroysku lógini) setti 6 vikur sum freist móti 3 mánaðum í føroysku lógini.


Í mun sjónarmiðini omanfyri um freistir í § 6 í lógini viðvíkjandi kunngerð og framløgu av byggisamtyktum, so gera á leið somu atlit seg galdandi í mun til § 12, stk. 3, í verandi lóg um kæru av ognartøku. Eftir § 12, stk. 3, kann ognartøkuavgerð hjá kommunustýri kærast  til landsstýrismannin innan 3 mánaðir aftaná almenna kunngerð av avgerðini. Víst kann í tí sambandi vera til, at eftir § 12, stk. 3, í fyrimyndini – nevndu donsku lóg frá 1949 – var freistin 6 vikur frá tí løtu, at viðkomandi hevði fingið fráboðan um avgerðina hjá kommunustýrinum. Verður sammett við núverandi ognartøkuheimild í donsku planlógini, so hava borgarar eftir § 60 so stutt sum 4 vikur at kæra avgerð hjá kommunustýri, eftir at hon er vorðin kunngjørd. So ringt er at síggja rímiligu grundgevingina fyri freistini í føroysku lógini.
At enda skal verða víst til, at kommunalu fyrisitingarnar javnan hava stórar trupulleikar av at hondhevja býarskipanarlóg og byggisamtyktir. Í so máta líkist hetta økið umhvørvisøkinum. § 22 í verandi lóg um revsing og lógliggerðing er langt frá nøktandi. Eisini har hevði nytta kunna komið burtur úr at hugt eftir reglunum í kap. 15 í donsku planlógini um “lovliggørelse og straf”. Aftrat greiðari revsiheimildum inniheldur danska lógin eisini reglur um, at kommunan í mun til ávísar mannagongdir sjálv kann rætta ólóglig viðurskifti fyri eigarans rokning.   

Umboð fyri KSF koma fegin á fund við IMR at røða um neyðugar ábøtur á verandi býarskipanarlóg, eins og KSF eisini bjóðar arbeiðsorku fram at hjálpa ráðnum í einum slíkum arbeiði.   

Vinarliga vegna Kommunusamskipan Føroya.

Heðin Mortensen
/Jóan Petur Hentze

